
  మా ర న





        చ. "ఉరగముచేతఁ జచ్చిన తనూభవునిం గని శోక వేదనా 

             పరవశయు న్వికీర్ణకచభారయు నుద్గతబాష్పపూరయున్ 

             గరతలతాడితాస్యయును గద్గదికావికలా రనాదయున్ 

             జరణవిపర్యయాపగతసత్వరయానయునై పొరిం బొరిన్          ఆ.1



         చ. కనుఁగొని యాతనో గ్రనరకస్థజనంబు లెలుంగులెత్తి యో

             మనుజవరేణ్య ! పుణ్యగుణమండన ! తావక దేహదివ్యగం 

             ధనిబిడమారుతంబు పరితాపభరం బడఁగించి మాకు నిం 

             పొనరఁగఁజేయుచున్నయది యొక్క ముహూర్తమునిల్వవేదయన్. ఆ.2

 

         ఉ. ధర్మమునన్ ధనంబు సతతంబు ప్రవృద్దముగా ధనంబునన్ 

             ధర్మము తొంగలింప ధనధర్మవిరోధులు గాని కామభో

             గోర్ముల నొప్పు సంసృతిసుఖోదధిఁ దేలుచు నించుకేనియున్

             గర్మవిరక్తి లేక బహుకాల మలర్కుఁడు ప్రీతి నుండఁగన్         ఆ.౩



         ఉ. వాయపురజ్జు లేల మునివల్లభ ! వృద్దుఁడ వొండెఁ గావు లేఁ

            బ్రాయపువాఁడ వద్రివనరమ్యములైన యనేక దేశముల్

            ధీయుత! యల్పకాలమునఁ ద్రిమ్మర శక్యమె నీకు నెమ్మెయిన్

            వేయును నేల నమ్మ నెద నీపలుకన్న మునీంద్రుఁడిట్లనున్      ఆ.4



        ఉ. ఎక్కడనుండి వచ్చె నతఁ డీతుహినాద్రికి వేడ్క నూని యే 

            నక్కడ నక్కుమారురుచిరాకృతి యాదట నేల చూచితిన్

            మక్కువ నేల నాదుమది మన్మధుఁ డేచఁ దొడంగె నా కయో!

            ది క్కిఁక నెవ్వ రిచ్చట మదీయు లటంచు దురాశ యేటికిన్     ఆ.5



        చ. తనరుచు నాకమోక్షసుఖదం బగు దారపరిగ్రహంబుచే

            యనికత మేమి ? బంధమున కాస్పదమా యది ? యంద సంతతం

            బును ముని దేవపిత్రతిధిపూజ లొనర్చుచుఁ బుణ్యలోకముల్

            చను గృహమేధి సర్వసుఖకారిణి వత్స! గృహస్థవృత్తిదాన్       ఆ.7



        చ. నిరుపమ సచ్చరిత్రుఁడు ఖవిత్రుఁడు సర్వజనైకమిత్రుఁ డి 

            ద్ధరణజితోగ్రశత్రుఁ డతిదాంతుఁడు శాంతుఁడు సత్యవంతుఁ డా 

            దరనయధర్మవంతుఁడు వదాన్యుఁడు మాన్యుఁడు ధన్యుఁ డంతరం 

            గరహితమన్యుఁడై కరము గారవమారఁగ నేల యేలుచున్        ఆ.8

		 ఈ పేజీలో చివరి మార్పు 29 ఏప్రిల్ 2019న 00:53కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

